
जिसका उत्‍तर 26 मार्च, 2018 को दिया जाना है ।
.....
भाखड़ा ब्यास प्रबंधन  बोर्ड से राजस्थान को जलापूर्ति
3508. श्री रामकुमार वर्मा: 
क्या जल संसाधन, नदी विकास और गंगा संरक्षण मंत्री यह बताने की कृपा करेंगे कि: 
(क) 
क्या यह सच है कि पंजाब और हरियाणा रावी, ब्यास और सतलज से राजस्थान को कम और परिवर्ती जलापूर्ति करते हैं; 
(ख) 
क्या सरकार भाखड़ा ब्यास प्रबंधन बोर्ड की तकनीकी समिति की बैठक में लिए गए निर्णय के अनुसार राजस्थान के लिए उसके हिस्से के जल की आपूर्ति सुनिश्चित करने के लिए भाखड़ा ब्यास प्रबंधन बोर्ड (बीबीएमबी) को निर्देश देने का विचार रखती है; 
(ग) 
यदि हां, तो तत्‍संबंधी ब्यौरा क्या है; और 
(घ) 
यदि नहीं, तो इसके क्या कारण हैं?
उत्‍तर
जल संसाधन, नदी विकास और गंगा संरक्षण एवं संसदीय कार्य राज्‍य मंत्री (श्री अर्जुन राम मेघवाल)
(क) से (घ) राजस्थान रावी-व्यास के जल में अपना हिस्सा हरिके में प्राप्त कर रहा है, जिसकी पूर्ति पंजाब द्वारा की जाती है, जबकि सतलुज के जल में इसके हिस्से की पूर्ति आंशिक रूप से पंजाब द्वारा हरिके में और आंशिक रूप में हरियाणा द्वारा भाखड़ा मुख्य लाइन नहर के माध्यम से की जाती है। भाखड़ा ब्यास प्रबंधन बोर्ड (बीबीएमबी) संबंधित राज्यों के मुख्य इंजीनियरों के प्रतिनिधित्व में तकनीकी समिति की मासिक बैठक में लिए गए निर्णय के अनुसार जलाशयों से जल छोड़ रहा है। बीबीएमबी ने बताया है कि रावी-ब्यास और सतलुज के जल से राजस्थान को दिए जाने वाले जल की कुल मात्रा उसके हिस्से/आवश्यकता से अधिक है तथा जलाशय से राजस्थान सीमा तक 2 से 4 दिनों के ट्रांजिट समय के कारण तथा मांग में परिवर्तन, मार्ग में होने वाली जल की हानि के चलते जलापूर्ति में कमी-बेशी देखी जाती है।  
हेडवर्क्स/जलापूर्ति स्थलों जहां से राजस्थान को पानी मिल रहा है, का नियंत्रण पंजाब अथवा हरियाणा के पास है। इसके अतिरिक्त, राजस्थान ने हेडवर्क्स का नियंत्रण पंजाब से बीबीएमबी को स्थानांतरित करने के लिए भारत के माननीय उच्चतम न्यायालय में एक सिविल मुकदमा दायर किया हुआ है, जिसपर उच्चतम न्यायालय अभी विचार कर रहा है। 
*****
